
રામેઽથ  ગોકુલગતે  પ્રમદાપ્રસક્તે
હૂતાનુપેતયમુનાદમને  મદાંધે  ।
સ્વૈરં  સમારમતિ  સેવકવાદમૂઢો
દૂતં  ન્યયુંક્ત  તવ  પૌંડ્રકવાસુદેવઃ  ॥ 1॥

નારાયણોઽહમવતીર્ણ  ઇહાસ્મિ  ભૂમૌ
ધત્સે  કિલ  ત્વમપિ  મામકલક્ષણાનિ  ।
ઉત્સૃજ્ય  તાનિ  શરણં  વ્રજ  મામિતિ  ત્વાં
દૂતો  જગાદ  સકલૈર્હસિતઃ  સભાયામ્  ॥ 2॥

દૂતેઽથ  યાતવતિ  યાદવસૈનિકૈસ્ત્વં
યાતો  દદર્શિથ  વપુઃ  કિલ  પૌંડ્રકીયમ્  ।
તાપેન  વક્ષસિ  કૃતાંકમનલ્પમૂલ્ય -
શ્રીકૌસ્તુભં  મકરકુંડલપીતચેલમ્  ॥ 3॥

કાલાયસં  નિજસુદર્શનમસ્યતોઽસ્ય
કાલાનલોત્કરકિરેણ  સુદર્શનેન  ।
શીર્ષં  ચકર્તિથ  મમર્દિથ  ચાસ્ય  સેનાં
તન્મિત્રકાશિપશિરોઽપિ  ચકર્થ  કાશ્યામ્  ॥ 4॥

જાલ્યેન  બાલકગિરાઽપિ  કિલાહમેવ
શ્રીવાસુદેવ  ઇતિ  રૂઢમતિશ્ચિરં  સઃ  ।
સાયુજ્યમેવ  ભવદૈક્યધિયા  ગતોઽભૂત્
કો  નામ  કસ્ય  સુકૃતં  કથમિત્યવેયાત્  ॥ 5॥

કાશીશ્વરસ્ય  તનયોઽથ  સુદક્ષિણાખ્યઃ
શર્વં  પ્રપૂજ્ય  ભવતે  વિહિતાભિચારઃ  ।
કૃત્યાનલં  કમપિ  બાણ્રરણાતિભીતૈ -
ર્ભૂતૈઃ  કથંચન  વૃતૈઃ  સમમભ્યમુંચત્  ॥ 6॥

તાલપ્રમાણચરણામખિલં  દહંતીં
કૃત્યાં  વિલોક્ય  ચકિતૈઃ  કથિતોઽપિ  પૌરૈઃ  ।
દ્યૂતોત્સવે  કિમપિ  નો  ચલિતો  વિભો  ત્વં
પાર્શ્વસ્થમાશુ  વિસસર્જિથ  કાલચક્રમ્  ॥ 7॥

અભ્યાપતત્યમિતધામ્નિ  ભવન્મહાસ્ત્રે
હા  હેતિ  વિદ્રુતવતી  ખલુ  ઘોરકૃત્યા।



રોષાત્  સુદક્ષિણમદક્ષિણચેષ્ટિતં  તં
પુપ્લોષ  ચક્રમપિ  કાશિપુરીમધાક્ષીત્  ॥ 8॥

સ  ખલુ  વિવિદો  રક્ષોઘાતે  કૃતોપકૃતિઃ  પુરા
તવ  તુ  કલયા  મૃત્યું  પ્રાપ્તું  તદા  ખલતાં  ગતઃ  ।
નરકસચિવો  દેશક્લેશં  સૃજન્  નગરાંતિકે
ઝટિતિ  હલિના  યુધ્યન્નદ્ધા  પપાત  તલાહતઃ  ॥ 9॥

સાંબં  કૌરવ્યપુત્રીહરણનિયમિતં  સાંત્વનાર્થી
કુરૂણાં
યાતસ્તદ્વાક્યરોષોદ્ધૃતકરિનગરો  મોચયામાસ  રામઃ
।
તે  ઘાત્યાઃ  પાંડવેયૈરિતિ  યદુપૃતનાં  નામુચસ્ત્વં
તદાનીં
તં  ત્વાં  દુર્બોધલીલં  પવનપુરપતે  તાપશાંત્યૈ
નિષેવે  ॥ 10॥

